
እቲ ኣብ ዝፋን እተቐመጠ ኸኣ፡ እንሆ፡ ንዅሉ እሕድሶ አሎኹ፡ በለ። ………ራእይ 21:5

ክሳብ ሕጂ ኣብ ዓውዲ ተሃድሶ መባእታዊ ዝኾኑ ሓሳባት ክጽሕፍ ምጽንሐይ ኩሉ ኣንበቢ ተዓዚቡ ኣሎ ኢለ እኣምን። ኩሉ እቲ ጭርምራም ጽሑፋት ተኣኪቡ ንተሓድሶ ዝምልከት ሓደ ዓቢ ስእሊ ክፈጥር እዩ ዝብል እምነት ኣሎኒ።
ደጊመ ንተሐድሶ ዘመልክት ጥቕሲ ሒዘ ቀሪበ ኣለኹ። ቅድሚ ገለ ሰሙናት ምስ እዛ ጥቕሲ እዚኣ እተተሓሓዘ ሓሳብ ጽሒፈ ነይረ። እንተኾነ ሕጅውን ኣብ ዙርያ እዛ ሓሳብ እዚኣ ክብሎ ዝደሊ ነገር ከም ዘሎ ተሰሚዑኒ ተመሊሰያ ኣለኹ፡ እቲ ክወቕዖ ደልየ ዘለኹ ክሳብ ሕጂ እእምቶ ደኣ እምበር ኣይደርጓሕክዎን። እንተኾነ ናብኡ ገጸይ እናኣምራሕኩ እየ። 

ምንቕቓሕ መንፈሳዊ ትንሳኤ ብውልቅኻ፤ ብማሕበር፤ ብኸተማ፤ ብሃገር ደረጃ ማለት እዩ። ምንቕቓሕ ብውሑዱ ምጥርናፍ እተበታተነ ማሕበር ኣምላኽ ፤ ዳግመ ምጥርናፍ ትሕተ-ቅርጺ ማሕበሩን ፤ ምቕናዕ ርድኢታት ርትዕታትን፤ ኣምልኾ ብሓድሽ መንፈስን መገድን ምስራዕ፡ ንጡፍነት ምስፋሕ ወንጌል፤ ዋሕዚ ጽሩይ ትምህርቲ ዕዮ ጸጋ ፤ ምድላው ንምጽኣት ጎይታና የሱስ ዘብቅዕ ስብከታትን ይወልድ። እቲ ምንቕቓሕ ክወልዶ ዝደሊ ሓደ ኣምር ኣሎ ንሱ ድማ ተሓድሶ እዩ። 

ተሓድሶ ንኹሉ ናብ ምቕናዕ ዘምርሐ መንፈሳዊ ከይድታትን ምዕባለታትን መጠቃለሊ ቃል ኮይኑ መበገሲኡ ምንቕቓሕ እዩ። ንምንቕቓሕ ዝወልዶ ውልቀ-ውሽጣዊ ተሓድሶታት እዩ። ውሽጣዊ ተሓድሶታት ድማ ንምምላስ ይወልዶ። እቲ ምምላስ ድማ ተሐድሶ-ንምቕናዕ ይወልዶ። 

ምንቕቓሕ ዘበግሶን ዝህንድሶን መንፈስ ቅዱስ ባዕሉ እዩ። እታ ኣካል ክርስቶስ ነቲ ዝነበራ መንፈሳዊ ሙቐትን ዋዒን፤ ወንጌል ንምስፋሕ ዝነበራ ንቕሓትን ክተጥፍእ ምስ ጀመረት መንፈስ ቅዱስ ምብርባር ከምጽእ ምንቕቓሕ የምጽእ።ቤተክርስትያን መንፈስ ቅዱስ ህይወት ምዃን ተሪፉ ወይ ድማ ህይወት ካብ ምዃን ዝሒላ ምስ ዝርእያ እሞ ኣንፈታ ኣብ ሃይማኖት ኣቢሉ ከቕንዕ ምስ ጀመረት፤ ካብኡ ሓሊፋ ቤተ-እምነት ብእኡ ኣቢሉ ድማ ትካል ክተክውን ጎቦ ጎቦ ክትብል ከላ ምስ ርኣያ ኣምላኽ ኣብ ሞንጎ ክኣቱ ይጅምር። ነዚ ከበግስ ሰባት ንምንቕቓሕ ክጸምኡን ንለውጢ ሃረር ክብሉን ኣብ ውሽጢ ኩሉ ኣማኒ ጽምኣት የሕድር።ብኣምላኽ ንምብጻሕ ጽምኣትን ትጽቢትን ማሕበር ኣምላኽ ምስ ርኣየ ኣብ መሰውኢ ነፍሲ ወከፍ ኣማንቲ እታ ማሕበር ምሕዳስ የምጽእ።

ታሪኽ ሕሉፍ ምንቕቕሓት ብፍላይ ኣብቶም ምንቅስቓስ ጴንጠቆስጣውያን ኣብቲ ክብጽሓሉ ዝግባእ ምቕናዕ ከይበጽሐ እዩ ተኾሊፉ። ኩሉ እዋናት ምኽንያት ምምጻእ ምንቕቓሕ ምቕናዕ ንምውላድ እዩ። ግናኸ እቲ ዘድሊ ውጽኢት ከየምጽኣ ይውዳእ። ዕድመ ምንቕቓሕ ዝውሰን ብርግጽ በቶም ንምንቕቓሕ ጸልዮምን ትብጸብዮምን ዘምሽእዎ ይውሰን። እግዚኣብሄር ምንቕቓሕ ምሃብ ድላዩ እዩ። ሕቶታት ቤተ ክርስትያን ኤርትራ ብምንቕቓሕ ድዩ ዝምለስ  ወይስ ብምቕናዕ? 

ብቐጻሊ ትርጉም እዞም ኣብ ታሕቲ ብቋንቋ እንግሊዝ ዘርዚረዮም ዘለኹ ኣምራት ክትንትኖም ክፍትን እየ። ካብኡ ብምብጋስ ዘድለና ክንፈልጥ ኢና።

 (Re-vival bringsTransformation and as a result of it Re-formation comes to bring Re-storation, and Transformation,)

ሻሎም ኣለይኸም (ብእብራይስጢ שָׁלוֹם עֲלֵיכֶם ፡ ሰላም ንዓኹም ይኹን )


